
№6 (25969)
2023-тӥ ар 16-тӥ тулыспал 15

Удмуртиысь наука удысысь дано ужась 
Александр Шкляев:________

— Зоя Богомоловалэн критикаез гажась вал, уго талантэз 
утьыны кулэ. Огпол писательёслэн заседаниязы солы кыӵе ке 
премия сётӥзы. Огез писатель шуэ: мар весь Зоя Алексеевналы 
но Зоя Алексеевналы, сётэ ни мукетъёсызлы но. Зоя Алексеевна 
солэн пумитаз шуиз: пие, эн сюлмаськы, тыныд З. Богомолова 
нимо премия сётозы.

______________________________

Бамез дасяз Галина СЕМЁНОВА

«Асьме писательёсмы востэмесь...»

СССР-ысь писательёслэн 5-тӥ съездзы: СССР-ысь Кун премилэн 
лауреатэз, кылбурчи Алексей Сурков,  Зоя Богомолова,  УАССР-
ысь Кун премилэн лауреатэз Геннадий Красильников но солэн 
кузпалыз Зинаида Красильникова. 1971-тӥ ар.

Солэн дорез — Удмуртия

Йӧскалык библиотека-
ын ортчиз Зоя Богомо-
лова литературоведэз 
буре ваён ӝыт. Татчы 
люкаськизы соин ӵош 
ужам адямиос, писате-
льёс, критикъёс.

Зоя Богомолова вордскиз 
Оренбург улосын. 1948-тӥ 
арын Ставропольысь пед-
институтэз йылпумъяса но 
Москваысь аспирантураын 
дышетскыса, Зоя Богомолова 
ужаз Муромысь пединститу-
тын. Нош 1958-тӥ арын вуиз 
Иже. Куке З. Богомоловаез 
Удмуртие ужаны ӧтизы, со 
Муромысь библиотекаысь 
шедьтӥз М. Петровлэсь «Вуж 
Мултан» но Г. Красильников-
лэсь «Тонэн кылисько» кни-
гаоссэс. Соосты ӟуч кылын 
лыдӟиз. «Мон та кык произве-
дениосъя валай, мар со сыӵе 
егит удмурт литература», — 
шуиз бӧрысь тодосчи. 

Собере писательёсын, 
тодосчиосын тодматскон, 
валче ужан, егит гожъяськи-
сьёслы юрттон, уно книгаос, 
наукая статьяос гожтон — 
вань та ужез 50 арлэсь кема 
быгатыса нуиз З. Богомо-
лова. Удмурт литература но 
Удмуртиысь ӟуч литература 
солэн улоназ валтӥсь инты 
басьтӥзы.

Ваньмыз верало З. Бого-
моловалэсь узыр библиотека-
зэ. Автографъёсын книгаос, 
чеберлыко произведениос, 
научной изданиос сяна, одӥг 
ӝажыяз сыло вылэм детек-
тивъёс. Жаде ке, Зоя Алексеев-
на детектив лыдӟе вылэм, йыр-
ме, пе, озьы шутэтскытӥсько.

История наукаосъя док-
тор, писатель Владимир 

 Владыкин верамъя, асьмеос 
сокем дышим ни вал, коть-
куд ужрадэ Зоя Богомолова 
пыриське, котькыӵе пумись-
конэз чебертэ шуыса, соин ик 
али шуак паймоно кадь: малы 
со туннэ татын ӧвӧл.

— Сергей Михалков пи-
сатель куке но шуиз: шудо 
луыны кулэ литература, кы-
тын чебер кышномурт чебер 

вера со литература сярысь. 
Зэм но озьы. Зоя Богомолова 
сыӵе адями вал: солэсь урод-
гес вераськем уг поты вал, 
нош солэсь чебер вераськы-
ны уг пӧрмы вал, — тодаз вае 
Владимир Владыкин.

Удмурт кун университе-
тысь профессор, химия на-
укаосъя доктор Сергей Ре-
шетников Зоя Богомоловаез 

нырысьсэ адӟыкуз, малпам: 
ма, та «Тихий Дон» киноысь 
Аксинья ук. Зоя Алексеевна 
пальпотӥз: ма, мон Оренбур-
жьеысь казачка ук…

Удмуртиысь калык худож-
ник Пётр Ёлкин но тодаз вай-
из, кызьы соос эшъяськизы та 
дано кышномуртэн:

— Туж потэ вал солэсь пор-
третсэ гожтэме, но мон егит 
вал бере, ӧй дӥсьты дораз ма-
тэктыны-юаны. Шедьтӥ му-
кет амал. Кӧня ке арня ӵоже 
Зоя Алексеевналэн лекциосаз 
лыктӥсько, бер парта сьӧры 
пуксисько но шып гинэ суре-
дасько вал. Собере ини тод-
матским но, эшъяським но, 
трос пол монэ, мильым пы-
жыса, куно карылӥз.

Та ӝытын ик Удмуртиысь 
культурая министр Влади-
мир Соловьёв ӟечкылаз Зоя 
Богомолова нимо премиен 
пусъемъёсты. Библиотека-
ос пӧлын вормиз Воткин-
скысь ёрос лыдӟиськонни 
«Вотка ёрос — дано адя-
миослэн но событиослэн 
музъемзы» проектсэс улонэ 
пыӵатэмзы но Пушкинской 
картая умой ужамзы понна. 
Нош «Литературной крити-
ка» номинациын премиез 
басьтӥз литературовед, фило-
логия наукаосъя кандидат 
Александр Шкляев.

Зоя Богомоловалы — 100 ар

Тодосчиос, кылчиос, 
писательёс сэрттӥзы-
пертчизы З. Богомоло-
валэсь творчествозэ, 
вераськизы, кыӵе пы-
тьы кельтӥз та тодосчи 
Удмуртилэн литера-
тураен но культураен 
герӟаськем улоназ.

Глазовысь В. Короленко 
нимо пединститутлэн Ижысь 
филиалэзлэн кивалтӥсез, фи-
лология наукаосъя кандидат 
Светлана Скопкарёва верамъя, 
Зоя Богомолова удмурт лите-
ратуроведениез зол азинтӥз:

— Зоя Алексеевна 
трос лэсьтӥз, Россиысь  

кивалтӥсьёс, писательёс, то-
досчиос Удмуртиысь гожъ-
яськисьёслэсь творчествозэс 
мед синйылтозы шуыса. Со-
лэн тыршеменыз валче Мо-
скваын Удмурт литература-
лэн нуналъёсыз ортчылыны 
кутскизы, асьме писательёс 
печатласькизы Москваын 
потӥсь газет-журналъёсын. 
Солэн ик йыраз малпан 
лыктӥз: поттоно удмурт пи-
сательёслэн творчествозы-
лы сӥзем бичетъёс. Озьы 
кылдӥз быдэс серия — Ку-
зебай Герд, Кедра Митрей, 
М. Петров, М. Коновалов, 
Г. Красильников, Ф. Васильев, 
М. Лямин,  С. Широбоков   но 

мукет писательёс сярысь 
книгаос. Зоя Алексеевнаез 
туж сюлмаськытэ вал кы-
лысь кылэ берыктон уж. Со 
шуылӥз: национальной ли-
тературалэн бадӟым кайгу-
эз — переводчикъёс ӧвӧл. 
Макем бадӟым ыштон со, 
куке анай кылын гожтэм 
ӟеч но чебер произведениос 
дуннеез уг адӟо, калыке уг 
пото.

Ачиз З. Богомолова ша-
ерысьтымы одӥг писателез 
но, дыр, синйылтытэк ӧз 
кельтылы. Та пумысен лите-
ратуровед тазьы гожтэм вы-
лэм: «Тросэз соос пӧлысь — 
бадӟым усточиос,  тыршыса 

но чидаса ужало, уно гожъ-
ясько, но туж ӧжыт ӟеч кылъ-
ёс кыло. Соин ик мон со-
ослы юрттыны тыршисько, 
куддыр визь-нод сётӥсько. 
Асьме писательёсмы вос-
тэмесь, соос литературае уг 
чуртнасько, асьсэлэсь твор-
чествозэс ушъяса уг уло, ке-
пыраса возьмало, мар шуозы 
меда мукетъёс».

Историяя, кылъя но ли-
тературая Удмурт институ-
тысь архивъя но библиотека 
фондъёсъя отделысь валтӥсь 
архивист Татьяна Пантюхи-
на ивортэмъя, институтын 
утисько Зоя Богомолова-
лэн 100 пала рукописьёсыз, 

 гожтэтъёсыз но туспуктэмъ-
ёсыз.

— Та архивамы тодосчи-
лэн документъёсыз шӧдтэк 
шорысь шедизы. Зоя Алек-
сеевналэн эшез но юрттӥсез 
Тамара Вахрушева инсти-
тутамы вазиськиз 2020-тӥ 
арын, З. Богомоловалэсь 
кылем рукописьёссэ но ту-
спуктэмъёссэ учкыны куры-
са. Бадӟым архивзэ Т. Вахру-
шева келяз солэн Москваысь 
ӵыжы-выжыосызлы, но тат-
чы но трос кагазъёс кылизы 
на. Озьы 2021-тӥ арын ар-
хивамы 100 пала документ 
интыяськиз, — шуэ Татьяна 
Пантюхина.

Россиысь культура удысысь дано ужась 
Анетта Сидорова:________

— Зоя Алексеевнаез нырысьсэ адӟи семинарын, сое нуиз тодос-
чи Кузьма Куликов. З. Богомолова лыдӟиз милемлы лекция. Ми, 
нылкышноос, номыре ӧм кылэ шораз учконъямы: дӥськутсэ, 
туссэ, йырсизэ. Сыӵе со чебер вал. Зоя Алексеевна кошкиз, нош 
К. Куликов милемыз тышкаське: тӥ одӥг ке но книга 
лыдӟемын-а, ӧвӧл-а, малы юан ӧд сётэ?


	ud01-16
	ud02-16
	ud03-16
	ud04-16
	ud05-16
	ud06-16
	ud07-16
	ud08-16
	ud09-16
	ud10-23-16
	ud11-16
	ud12-16
	ud13-16
	ud14-16
	ud15-16
	ud16-16
	ud17-16
	ud18-16
	ud19-16
	ud20-16
	ud21-16
	ud22-16
	ud24-16
	ud25-16
	ud26-16
	ud27-16
	ud28-16
	ud29-16
	ud30-16
	ud31-16
	ud32-16

